1
37

المشهد ( 1 / ح / 4 )                                        نهار / خارجى

الساحه امام منزل حسونه

- شمعودى يقف بين حسونه وبهجر عند باب منزل حسونه فى مواجهة حشد كبير من رجال وشباب القريه



- عربه تكتك تدخل تشق الحشد حتى تتوقف امام باب المنزل بمسافه وسط الناس ويسود صمت رهيب ينم بالاحترام والتقدير واكبار الشخصيه التى تنزل من التكتك



- ينزل العمده بجسده من التكتك وهو يمسك بعصاه الفرعونيه والتى تحجز من خلال مواسير التكتك ويحاول العمده التملص وتخليصها من التكتك



- الجميع يكتم ضحكه



- يكاد شمعودى ان يضحك ولكن حسونه يضربه على فمه حتى انه يضع كفه بأكمله على فمه



- ما ان ينجح العمده فى اخراج العصاه حتى ترتطم فى رأس عبد الحى الخفير الذى يقف وراء ظهر العمده



- ثم يحاول العمده ان يرفع العصا فى صوره استعراضيه لكى يمسك بها ويضعها تحت ابطه فإذا بالعصا وهى تنزل تخبط فى عين رغاوى ورغاوى يمسك بعينه ويصرخ
رغاوى
آه يا عينى .. آه يا عينى .. عورتنى يا عمده

- لا يتمالك شمعودى من الامساك بنفسه من الضحك ويضحك فيتقدم منه العمده فى غيظ وغضب ويرفع عصاه ويصوبها فى قلب شمعودى وتكون موازيه مع الارض والطرف الاخر من العصا يمسك به العمده

- شمعودى يخاف جدا حتى ان فرائصه ترتعد من فعل العمده ومن هؤلاء الناس
العمده
(صوت الضحكات )

بتضحك على ايه يا وله .. 

يا غريب انت 

- متجاهلا اى شئ يتدخل
بهجر
هو فى ايه يا حضرة  العمده


العمده
يعنى مش عارف فى ايه يا حاج بهجر


بهجر
لا مش عارف بصراحه .. ونفسى اعرف ايه اللمه دى .. واذا كان على المولد فإحنا اجلناه .. لسه مش دلوقتى


العمده
مولد ايه بس دلوقتى يا بهجر


بهجر
امال ايه الحكايه يا منصور


العمده
اللى حضرتك مضايفو عندك


شمعودى
قصدك انا يا حضرت العمده


العمده
اكيد .. بالفعل كدا .. اكيد انت .. لانك انت الغريب اللى فى البلد


شمعودى
وانا عملت ايه .. ومن فضلك 


حسونه
نزل العصايه من قلبو يا حضرت العمده .. لا قلبو يوقف وتبقى مشكله 

- وهو ينزل العصا من قلب شمعودى
العمده
حاضر .. حاضر يا حسونه بيه .. وآدى العصايه


حسونه
ايه الحكايه بقى يا عمده


العمده
الحكايه ببساطه انى سمعت ان الواد المفعوص اللى واقف جنبك ده .. جاى يعرف اسرار البلد علشان يكتب كتوبه عنها وينشر اسرارها


بهجر
يكتب كتوبه عن البلد واسرار البلد

- يلتفت الى شمعودى ويمسك برقبته
بهجر
عايز تعمل كدا يا وله

- شمعودى خائف
شمعودى
اعمل ايه بس يا عمى .. الله يخرب بيت دى فسحه .. انا ايه اللى جابنى هنا .. يا عمى الحاج ويا عمى العمده انا كنت جاى

- مقاطعا
العمده
جاى تكشف اسرار البلد .. وتعريها قدام الرأى العام العالمى .. واكيد هاتتهمنى انى دكتاتور والكلام الكبير الى درجة المعارضه على الخوض واللك والعجن فيه


حسونه
ايه يا عمده .. خيالك راح لبعيد .. دا شمعودى اذا كان مؤلف .. فهو مؤلف فاشل فاشل وخايب ومافيش اى قلق منو ابدا


العمده
على ضمانتك يا حسونه


حسونه
على ضمانتى يا منصور

- الى رجاله
العمده
خلاص يا رجاله .. يا اهل البلد خلاص .. الخطر زال بعون الله .. وده بوقفه منى .. ومنكم طبعا .. شوفوا اما نكون جماعه نبقى اقويه ونقدر نصد اى خطر


الجميع
فعلا يا حضرت العمده

- يتجه العمده الى التكتك ويهم ان يركب ويجلس على الكرسى فتفرقع عجلتى التكتك



- يتضايق العمده وينزل مره اخرى يتطلع الى العجلات والناس تتطلع مثله فى اعجاب




العمده
آدينا اتحسدنا

- وهو يقترب منه مواسيا
بهجر
فعلا يا عمده حسدوك .. واكيد اكيد الواد رغاوى ابو عيون مدوره

- وهو خائف
رغاوى
والله يا حضرت العمده ما حسدت .. احسد على ايه 


العمده
طيب طيب والحل


رغاوى
خد حمارى يا عمده روح بيه .. وانا متكفل اجبلك الكارته لغاية البيت

- يدخل رغاوى بحماره وسط الحشد حتى يصل الى المكان الذى يقف فيه العمده والى جواره بهجر وحسونه والحشد لا يزال يقف



- رغاوى يوقف الحمار الى جوار العمده حتى يركب وما ان يهم العمده بالركوب فإذا بالحمار يسمد الروث امام الناس فيحرج العمده ويغادر المكان فى غضب وشمعودى يضحك مع حسونه الذى يشاركه الضحك



- بينما يشد مجموعه من الناس التكتك وراء العمده



- شمعودى الى حسونه
شمعودى
اما حته موقف يا عمى حسونه


حسونه
مصيبه وكانت هاتجيلك لغاية عندك


شمعودى
قدر ولطف .. هو باين عليه كان فاكرنى صحفى ولا حاجه .. المهم بهجورى ما قالقش على حاجه تخصنى يا عمى حسونه 


حسونه
لا والله 

المشهد ( 2 / ح / 4 )                                        نهار / خارجى

الحاره بالدرب الاحمر

- بهجورى وهو يمشى فى تلك الحاره العريقه التى بها المحال القديمه من كل صنف مثل الحلاقه و الخبازه والجزاره والمساجد وما شابه ذلك وفى حركة الشارع العاديه حيث الماره والسيدات والفتيات اللائى يلبسن تلك الملاءات السوداء اللف فإذا بهاتف يرن

( صوت الهاتف )

- يتلفت بهجورى حول نفسه وينظر الى الماره ربما يكون تليفون احد من الماره حتى يتذكر ان معه تليفون فيفتش فى طيات ملابسه حتى يستخرج التليفون بأستك متدلى من رقبته تجاه بطنه ويشد الاستك فيخرج الهاتف المحمول من تحت قميصه وينظر فى الرقم ويتحدث
بهجورى
ايوه ياسى شمعودى .. لازم تتصل بيا دلوقتى .. لازم تقلقنى .. مش تسيبنى فى حالى خلينى اعرف اجمع .. واحضر نفسى ايه اللى هاقولو لحبيبة قلبى جىجى .. اهو انت كدا خرجتنى من الجو اللى كنت فيه .. وانا كدا مش هاعرف ارجعلو تانى وانا على قرب من بيتهم .. قول بقى عايز ايه .. 

المشهد ( 3 / ح / 4 )                                        نهار / خارجى

بئر جوفى بالواحات

- شمعودى وهو يستحم حيث يغمر كل جسده الماء حتى رقبته فى مياه البئر الجوفى ذو المياه الساخنه الطبيعيه وهو يتحدث فى التليفون المحمول

- حسونه يعوم فى مياه البئر وهو متضايق من حديث شمعودى ويعتبره سفلقه
شمعودى
لسه مش عارف عايز ايه يا ندل يا جبان .. يا صاحب مالكش لزمه .. قلتلك مامعاييش فلوس ارجع بيها .. وقلتلى هاتكلم ابوك .. ولا كلمتو ولا حاجه .. هافضل قاعد هنا لغاية امته .. ولا اجيب الاجره منين .. انا هافضل قاعد آكل واشرب وانام لغاية لما تشوفلى حل

المشهد ( 4 / ح / 4 )                                        نهار / خارجى

الحاره بالدرب الاحمر

- بهجورى وهو يتحدث فى الهاتف الجوال وهو يمشى فى الحاره ويحاول ان يتفادى بعض الماره
بهجورى
هاشوفلك طبعا .. انا عايزك فى حاجه مهمه جدا .. اصبر بس  هاقلك .. انا كتبت قصه حلوه .. وعايزك تيجى علشان تكتب لها السيناريو .. وانا من امته بكتب .. اخص عليك .. يعنى قصدك انى عديم الموهبه .. اخص عليك اخص .. ايوه كدا اتعدل .. ادينى ابويا 

المشهد ( 5 / ح / 4 )                                        نهار / خارجى

البئر الجوفى بالواحات

- شمعودى فى مياه البئر يرفع التليفون المحمول من على اذنه ويقدمه بإتجاه حسونه
شمعودى
كلم يا عمى حسونه


حسونه
مين


شمعودى
بهجورى

- يغطس حسونه فى المياه ويعوم



- شمعودى يبحث عنه حتى يصل اليه ويضطر ان يشده من شعره حتى يخرجه من المياه ويضع التليفون المحمول على اذنه
شمعودى
كلم ابنك عايزك فى حاجه مهمه

- وهو يضع يده مكان يد شمعودى على التليفون المحمول حتى يقلب الهاتف 
حسونه
الو الو ..الو الووووووووووو


شمعودى
يا عم اعدل التليفون من فضلك

- يعدل حسونه العده بأن يجعلها بالعرض على اذنه

الوووووووووو

- يضطر شمعودى ان يعدل له العده بالاتجاه والوضع الصحيح




حسونه
الو الووو .. ايوه يا ابنى نعم .. .. 

- شمعودى يتجه صوب جدار البئر محرج مما سيطلبه بهجورى من والده من مال له



- يتجه حسونه حتى يصل الى شمعودى الذى يكون عكس اتجاه حسونه الذى يرفع يده ويدوس بها على رأس شمعودى حتى يجعلها تغوص فى المياه
حسونه
ايوه .. ايوه .. وانا بقول هو قاعد ومطول ليه .. مع انو مسلينا ومثقفنا .. حيث يقال يا بهجورى يا ولدى ان صانع الثقافه ومتلقيها فكلاهما مثقف .. اسمع انت خلينى اكمل من فضلك ..

- ينتفض شمعودى تحت الماء ويضطر ان يقفز الى اعلى حتى يستطيع التنفس ولهذه الحركه ينقلب حسونه وهو مشغول بالتحدث فى الهاتف فى مياه البئر هو والمحمول وبعد فتره يخرج من المياه وهو يستطرد وكأن لم يحدث شئ
حسونه
اصل الحرمان وحش اوى .. اعوذ بالله من الحرمان .. انا مش عايزك تحرم نفسك من حاجه ابدا .. بس المهم تحافظ على الفلوس اللى معاك علشان انا مش هاديلك فلوس تانى ابدا ابدا 

- يزهل ويتضايق حسونه لانه يشعر ان ابنه قد اغلق التليفون فى وجهه ويحدث شمعودى فى براءه 
حسونه
شفت الولد العاق قفل فى وشى السكه

- وهو يقفز يخرج من المياه فوق حافة البئر حيث ملابسه
شمعودى
غلطان وما عندوش دم


حسونه
دى آخر تربيتى وتعبى معاه .. يقفل السكه فى وشى اخص .. اخص

- يقفز حسونه تجاه الحافه الاخرى من البئر ويظهر بسروال طويل وواسع لحد ما ثم يضع الهاتف الى جواره ويلبس جلبابه
شمعودى
حضرتك لما غطست بالتليفون فى الميه .. التليفون باظ

- وكذلك يلبس شمعودى بنطلونه الجينس والتيشرت  
شمعودى
المهم قالكعلى حاجه


حسونه
طبعا قالى .. امال هو كان بيتصل ليه

- وهو يلف فوق حافة البئر ويتجه صوب هاتفه الذى يضعه حسونه الى جواره
شمعودى
انا محرج جدا من حضرتك .. واوعدك انى هاردكملك  .. اعتبرهم حضرتك سلف


حسونه
سلف ايه يا ابنى .. عيب تقول الكلام ده .. دى حاجات بسيطه .. شوية بلح على شوية زيتون على شوية كركديه وشوية رز

- يذهل شمعودى من ذلك القول فهو كان يظن انه يسقدم له النقود
شمعودى
انا مش بتكلم على دول يا عمى .. انا بتكلم على الفلوس

المشهد ( 6 / ح / 4 )                                          نهار / داخلى

السلم امام شقة جمال

- بهجورى يقف امام باب الشقة وهو فى حيره وارتباك فإنه مقدم على مقابلة من يحبها حبا كبيرا ويضرب الجرس ثم يرتبك اكثر عندما لا يفتح احد الباب ويلف على باسطة السلم فى انتظار من يفتح له الباب ثم يضرب جرس الباب مره اخرى ويهندم ملابسه ويستقيم شعره ويعدل من قامته ثم يستخرج منديل قماش من جيب بنطلونه وينظف بطرفه اسنانه ثم يكور المنديل ويضعه فى جيبه مره اخرى ولا احد يفتح الباب فيضطر الى ضرب الجرس مره اخرى ثم يحدث نفسه 
   بهجورى
( مؤثر موسيقى )

( صوت جرس الباب )

( مؤثر موسيقى )

(صوت جرس الباب )

( مؤثر موسيقى )

      ( صوت جرس الباب )

هو مافيش حد ولا ايه ..

- لحظات ويفتح باب الشقه من الداخل وتظهر جىجى بملابس منزليه جميله وشيك
جىجى
( مؤثر موسيقى )

بهجورى                   


بهجورى
ايوه هو .. اتأخرتى لما فتحتيلى الباب .. كنتى بتظبطى مكياجك ولا ايه .. لما حسيتى انى جاى


جىجى
ابدا انا كنت بقشر بصل وبسمع الكاسيت .. اتفضل اتفضل

- يدخل بهجورى الى الباب



- جىجى تتطلع اليه وتسلم عليه بيدها وهو يرفع يده ليسلم عليها وقد تاه عن الوجود لفرط اعجابه وحبه لها فتتجاهل جىجى مجبره ومحرجه هذه النظرات الحانيه المحبه وتتطلع الى حذاؤه 
     جىجى
لو سمحت يا بهجورى .. اقلع الجزمه برا 

- يحرج بهجورى ويخلع حذاؤه ثم يرفعه بيداه ويضعه خارج الباب  



- تغلق جىجى الباب مرحبه 

المشهد ( 7 / ح / 4 )                                          نهار / داخلى

الصاله بشقة جمال

- من اتجاه الباب حيث يدخل بهجورى الذى يستخرج منديله القماش من جيبه ويمسح به يده من رائحة البصل وجىجى من اتجاه الباب تدخل وراءه وتلمحه يمسح يده
جىجى
بتمسج ايدك من ريحة البصل

- يخبى المنديل بسرعه فى جيبه
بهجورى
ابدا ابدا .. بالعكس دى ريحتو احسن من الفهررهايت


جىجى
الفهرنهايت


بهجورى
الفهرنهايت فعلا .. يا سلام اى حاجه منك ممتازه .. رائعه .. جميله


جىجى
طب اتفضل

- بخوف شديد
بهجورى
هيه امك فين 


جىجى
فى المطبخ

- يجلس فى سكون وتؤده وخوف واحراج




جىجى
عامل ايه ..


بهجورى
الحمد لله

- وهى تجلس بعيدا
جىجى
ايه اخبارك


بهجورى
يعنى


جىجى
ما حدش بيشوفك يعنى


بهجورى
كنت فى البلد كام يوم


جىجى
وايه اخبارهم


بهجورى
كويسين


جىجى
وانت عامل ايه


بهجورى
زى 00000

- تدخل سعديه من اتجاه المطبخ مرحبه عندما ترى بهجورى وهى تمسك بفوطه
سعديه
اهلا اهلا اهلا

- يقوم بهجورى مرحبا محرجا
بهجورى
اهلا بحضرتك يا مرات خالى

- يسلمان على بعضهما بيديهما فى احتفاء منها
سعديه
اهلا بيك يا ابنى .. عامل ايه


بهجورى 
الحمد لله


سعديه
طب اقعد .. واقف ليه 

- يجلس بهجورى



- تجلس سعديه
سعديه
هه .. ايه اخبارك .. اشتغلت ولا لسه


بهجورى 
اهو بحاول


جىجى
كالعاده بتروح تقعد على قهوة الفنانين والكومبارس .. تنتظر زى اى واحد عاطل وجاهل مالوش شغلانه .. يعمل كومبارس فى فيلم ولا مسلسل


بهجورى
طب اعمل ايه .. اشتغل ايه .. الحظ مش عايز يدينى .. مش عايز يفتح دراعاتو ليا .. مع انى عندى موهبه وعندى الشهاده .. اعمل ايه اكتر من كدا .. وانا بعشق التمثيل والفن عموما .. الفشل لازق فيا مش عايز يسيبنى مع انى بعمل كل حاجه بإتقان وتفانى .. اعمل ايع يعنى .. انا مش عارف اعمل ايه 

- سعديه وهى تجلس تهز كتفيها وتمسح بالفوطه عيناها بهجورى ينتبه لذلك وهو يتطلع اليها من ظهرها
بهجورى
الظاهر قطعت قلب امك

- نرى سعديه وهى لا تستطيع ان تتوقف  عن الضحك حتى ان عيناها تدمع وهى تحاول اخفاء وجهها من بهجورى وتدخل الى الطرقه المفضيه الى المطبخ التى قدمت منها



- ببراءه شديده
بهجورى
هيه مالها

- تقوم وتجلس الى جواره حتى تقطع عنه الاحراج
جىجى
ما ملهاش .. المهم طمنى عليك يا بهجورى


بهجورى
نفسى اطمنك لكن مش عارف


جىجى
انا اقلك .. مفروض تسيبك من التمثيل والفن مادام مالكش حظ فيه .. وتشفلك اى شغلانه .. دا لو كنت عايز تبنى مستقبلك


بهجورى
ما اقدرش اسيبنى من الفن .. الفن ده حياتى روحى .. الدم اللى بيجرى فى عروقى 

المشهد ( 8 / ح / 4 )                                        نهار / خارجى

امام مصنع الفخار بالواحات

- من باب المصنع حيث يدخل حسونه وهو يحمل مجموعه من القلل وكذلك شمعودى الذى يحمل مجموعه اخرى وهما يتقدمان صوب رجل كبير يقف الى جوار حماره الذى عليه المقاطف ويريد ان يتناول القلل من يد حسونه ويضعها فى المقطف الواحده تلو الاخرى 




حسونه
فلوس ايه بس يا ولدى .. ما حدش قلى على حاجه زى دى 

- وهو يحمل القلل فى ضيق وملل واحراج شديد
شمعودى
وبعدين بقى ..

- يروغ بعينيه بعيدا ويحدث نفسه
شمعودى
ما بدهاش بقى .. شوية غلاسه .. شوية برود على شوية شحاته .. اعمل ايه

- وقد فرغ من حمل القلل
حسونه
بتقول ايه .. سمعنى


شمعودى
الله .. هو حضرتك ما سمعتش


حسونه
لا .. سمعنى .. اصلى وقعت على ودانى وانا صغير

- الرجل الكبير يتناول القلل من يد شمعودى ويضعها فى المقطف الاخر حتى ان القلل تكاد تقع من يد شمعودى الذى يتمايل معها حتى لا تقع منه وينجح فى ذلك حتى يتناولها الرجل منه




شمعودى
الحمد لله


الرجل
الحمد لله .. كام الحساب يا حسونه .. ولا زى السنه اللى فاتت


حسونه
ياراجل .. الا فلى بالحق يا غالى .. هى الدنيا ما بتتغيرش

- بتأكيد واصرار
الرجل
لا طبعا بتتغير


حسونه
يبقى السعر اتغير يا غالى

- وهو يضع يده فى جيب جلبابه ينوى اخراج النقود
الرجل
كام يعنى


حسونه
الحساب زاد عشرين جنيه

- وهو يتوقف بيده مكانها
الرجل
عشرين جنيه  حته واحده

- يتدخل شمعودى حتى ينهى الموقف بسطحيه
شمعودى
لا حتتين يا غالى


الرجل
كدا معقول برضو

- يستخرج المبلغ من المال ويعده ويقدمه لحسونه
الرجل
اتفضل

- وهو يتسلم منه النقود
حسونه
فضلك الله

- شمعودى يتطلع الى النقود التى بيد حسونه ويتمنى ان يستحوز عليها او يخطفها منه



- يكون الرجل قد ركب حماره ويمشى به مسافه ولكن لحفره او لحجر كبير يصد رجل الحمار الذى يبرك على الارض فتتكسر القلل فى المقاطف ويكاد الرجل يقع لولا انه يمسك بنفسه جيدا ويندفع نحو الامام ثم يعود يتطلع الى القلل
الرجل
القلل اتكسرت


حسونه
ماليش دعوه .. انا بعت خلاص


شمعودى
اوه .. مش هانخلص 

المشهد ( 9 / ح / 4 )                                         نهار / داخلى

ورشة سروجى بالحسين

الورشه مبعثر أشيائها ومن عند الباب الخارجى حيث يقف بيبو فى استغراب وحزن حيث والده واخوته الصغار يكنسون الزلط الصغير الذى يصنع منه البمب بينما سروجى يجلس يمسك بالغربال يغربل الزلط الصغير
بيبو
ايه اللى حصل يا بابا ؟


سروجى
لسه بتسأل ايه اللى حصل .. ما هو انت السبب .. ايوه اكيد انت السبب


بيبو
سبب ايه بس يا بابا .. هو انا عملت ايه

- وهو يلقى عليه ما فى الغربال الكبير من زلط فى وجه ابنه
سروجى
امال الفطاحل دول جايين يهاجمونى ليه ؟ .. انا ماليش اعداء ولا منافسين .. يبقى ليه بقى اللى بيحصلنا ده 

- وهو ينفض ملابسه من جراء آثار الزلط وهو مغتاظ لا يستطيع ان يفعل شيئا فهو امام والده
بيبو
انا فى حالى ماليش اختلاط ولا عداوه مع حد

- وهو يضع الزلط فى الغربال
زلطه
مش يمكن العكس


بيبو
يعنى ايه ياسى زلطه


زلطه
عكس العداوه ايه يا متعلم بيه

- وهو يخلط البارود بالزلط فى مكان آخر من الورشه
كبريت
هم قالو علشان يعرف حدودو .. يبقى اكيد انت .. شوف بقى حالك


بيبو
حالى ايه بس يا كبريت يا خويا 

- والده يقاطعه بضيق وهو يقوم
سروجى
شد عجلك ونفض لنفسك .. وشوف انت عملت ايه .. ومين دول .. وكانو عايزين ايه

- يتجه صوب حنفيه مياه معلق بها خرطوم بلاستيكى ويفتح الحنفيه ويمسك بالخرطوم وهو يرش به ارضية الورشه
سروجى
انت مفروض يا ولدى تكون عنصر امان لينا .. تكون مساعد لينا


بيبو
طبعا معاك حق يا بابا

- وهو يتجه بالمياه نحو الخارج
سروجى
طب ورينى .. اثبتلى 

- تدخل افكار بملابس انيقه فتجد فى مواجهتها المياه الخارجه من الخرطوم الذى يمسك به سروجى وهو يواصل الرش دون ان يعير افكار اى اهتمام



- بانفعال شديد وهى تتأمل ملابسها المبلله تحاول ان تبتعد عن مصدر المياه يمينا ويسارا ولكن سروجى وكانه متعمد رغم انه ليس كذلك يحول الخرطوم فى نفس الاتجاه الذى تذهب فيه 




افكار
اوه .. مش معقول كدا 

- ينتبه بيبو ويلتفت فيفاجأ بأفكار المبلله ملابسها فيجرى يغلق حنفية المياه وهو محرج لكنه يضحك



- فيدل اخيه والده ويشده من قميصه بعنف
سروجى
مين قالك اقفل الميه

المشهد ( 10 /ح / 4 )                                       نهار / خارجى

المزارع بالواحات

- حسونه يركب فوق ظهر الحمار بينما يمشى الى جواره شمعودى فى مذله ومجامله وهو مغلوب على امره وفى ورطه واحراج
شمعودى
شوف بقى يا عمى حسونه بيه .. انا من الاخر ما معاييش حق الاجره .. وده اللى مقعدنى 

- وهو يتوقف بحماره وينزل من فوقه
حسونه
يا راجل ده كلام .. مش تقول من الاول


شمعودى
كنت بصراحه .. محرج من حضرتك


حسونه
حضرتى ما تتحرجش منه


شمعودى
انا برضو قلت كدا .. وده اللى شجعنى انى ..

- يهمله حسونه ويتجه صوب والده الذى يجلس على الارض متربعا وهو يحصد الزرع المتاح سواء كان قمحا او ارزا او برسيما او قبضا حسب المتاح فى هذا الوقت
حسونه
ايه يابا .. دا حضرتك وعلى السرعه اللى بتحصد بيها .. هانخلص ان شاء الله على السنه الجايه

- يلقى بهجر بالمحشه من يده فى غضب ويفكر برهه ثم يشد حبلا من جواره ويلفه حول عنقه فى تمثيل
بهجر
يعنى اعمل ايه اعمل ايه .. انا حاموت نفسى علشان ترتاح يا حسونه .. حاموت نفسى 

- يجرى نحوه شمعودى ويحاول ان يفك الحبل من حول رقبة بهجر الذى يغمز بطرف عينه الى شمعودى انه يمثل
بهجر
انا حاموت نفسى علشان ولدى يرتاح .. ويبطل تريقه على .. كأنه ضامن نفسه انه ما يكبرش .. ويفضل شباب على طول


شمعودى
هدى نفسك يا عمى بهجر .. هدى نفسك .. ثم ان السنه الجايه يا اخى بعد اسبوع

- حسونه يتلقف الحل من شمعودى ويدخل الى والده وكأنه هو المظلوم والمفترى عليه وبأدب
حسونه
شوفت يا بويا كنت حاتظلمنى ازاى


بهجر
فعلا يا ولدى كنت حاظلمك


حسونه
لكن لو حضرتك بتمكر ومش عايز تحصد معايا .. اقعد على الجسر .. او اقلك قوم روح

- ينفعل بهجر ويغضب ويثور ويقوم من مكانه ويجرى غاضبا



- الى شمعودى
حسونه
هو كدا لما تواججهو بالحقيقه يزعل ويعمل زى العيل الصغير


شمعودى
وبعدين بقى .. خلصنى وقولى هاتدينى الاجره ولا لا


حسونه
آه الاجره .. ومالو .. ليا شرط

- وقد تبشر خيرا
شمعودى
اشرط يا عم على كيفك 

- وهو يجمع الزرع المحصود
حسونه
تحصد الدوار اللى قدامك ده

- يقوم شمعودى ويتطلع الى الدوار وهو قطعه من الارض متسعه وبزهول وهو مأخوذ
شمعودى
كل ده

- وهو يذهب بناظريه الى حيث ناظرى شمعودى
حسونه
ايوه كل ده

- يعود شمعودى بعينيه نحو حسونه وهو يكتم غيظه وفى برود شديد رغم انه من جوفه مشتعل نارا
شمعودى
ومالو .. يا .. سيدى 


حسونه
طب ابتدى

- يمسك شمعودى بالمحشه ويحش بها الزرع



- بينما يذهب حسونه الى الجسر ويجلس ويضع ساق فوق ساق  ويشعل سيجاره فى تكبر ونشوه
حسونه
شوف يا شمعودى يا ولدى .. انا اوجب معاك بالبلح ماشى .. بالزيتون ماشى .. بالسودانى ماشى .. لكن بالفلوس لا .. لا والف لا .. مش لانى لا سمح الله بخيل .. ابدا .. ابدا والله .. ولكن .. كل ما هنالك انى عايز اعلمك ان الفلوس عمرها ما بتيجى بالساهل .. زى الدنيا عمرها ما تدى محتاج 

المشهد ( 11 /ح/ 4 )                                          نهار / داخلى

الصاله بشقة جمال

- بهجورى يجلس منتشيا امام خاله حيث يشد عضديه به
بهجورى
دا كلام صحيح يا خال .. لكن فى حاجه اسمها الحظ .. اسمها القدر .. اسمها الصدفه الجميله .. او المفارقه الرائعه

- جمال وهو يجلس فى شئ من الاعجاب والاشفاق
جمال
لكن يا حبيبى .. يا ابن اختى ما ترصدش حياتك ومستقبلك على الصدفه ولاالحظ .. ولا حتى المفارقه اللى بتقول عليها

- وهو يتطلع الى جىجى ويوجه حديثه لها ولوالدتها التى تجلس الى جوارها فى غير استعطاف
بهجورى
شوف بقى يا خال .. انا ربنا كرمنى واضاف الى مواهبى موهبه جديده


سعديه
تانى .. موهبه تانى .. مش كفايه المواهب اللى عندك


جىجى
يمكن يا ماما هايحتكر مواهب الدنيا كلها لنفسو


سعديه
ومالو .. بس ياريت يكون بفايده خلينا نخلص

- الى بهجورى
جمال
وايه هيه الموهبه الجديده .. اللى كانت مستخبيه تحت البلاطه وطلعت عليك بعدما عديت الثلاثين .. رغم ان المواهب .. وده اللى اعرفو وعلى قد علمى انها بتظهر فى سن مبكره ..  


جىجى
يعنى والواحد لسه صغير .. مش 

المشهد ( 12 / ح / 4 )                                      نهار / خارجى

مبنى التليفزيون

- لقطه عامه لمبنى التليفزيون من الواجهه الرئيسيه



- من مسافه نرى بهجورى يحمل اوراقه تحت ابطه وهو يتطلع الى المبنى العريق ويحدثه فى اعجاب شديد

- هناك بعض الماره او رواد التليفزيون ينظرون اليه ويسمعون ما يقول فى اعجاب لا يخلو من اتهام بالجنون والشفقه
بهجورى
الا ايها المبنى الجميل ..

فيك السحر ساكن والنعيم ..

فيك احلامى واملى وقبلتى ..

فيك القلب يهفو رغم الجحيم ..

والجماجم والجمود والفكر ..

المبعثر شاردا فى الغيوم ..

والسدود الفواصل والبروج ..

والفضاء الشاطح والنجوم ..

رغم انى فيك ذائب ..

رغم انى فيك ملوم ..

- يدخل تجاه باب اربعه 

المشهد ( 13 / ح / 4 )                                        نهار / داخلى

مكتب مدير التخطيط بالتليفزيون

( انه مكتب لحد ما فخم ومتسع ) 



- يجلس بهجورى امام المكتب الذى تجلس خلفه سيده شابه شمطاء غير جميله بالمره وترتدى نظاره طبيه وتبدو تخاصم نفسها



- بهجورى فى قمة انتشاءه وسعاده وحماسه
بهجورى
انما حتة قصه يا استازه .. انما هاتكون مسلسل رائع .. هايكسر الدنيا .. هايرجع الجماهير الطفشانه لشاشة التليفزيون تانى .. حيث الرياده والاستذه والتسيد والتعلم وال0000

- تقاطعه ضجره متململه
الموظفه
على العموم يا استاز .. سيب الكلام ده نقولو احنا .. احنا .. وحضرتك اكيد اكيد تعرف مين احنا .. اى الكلام ده نقولو احنا .. اى الحكم على القصه سواء كانت جميله بديعه .. ام رديئه فظيعه .. الحكم ده لينا احنا .. احنا اساتذة الدراما فى العالم العربى


بهجورى
ايوه منا عارف .. والله عارف


الموظفه
انت مش عارف حاجه .. انت خلاص .. كتبت اللى عندك .. واحنا هانقول اللى عندنا .. وشكرا 

- يضطر بهجورى ان يقوم بعد ان رآها تحسم اللقاء
بهجورى
وهاعرف رأى سيادتكم امته ؟


الموظفه
بعد شهر 

المشهد ( 14 / ح / 4 )                                       نهار / داخلى

السلم امام شقة جمال

- بهجورى وهو يصعد درج السلم سعيد ومنتشى ويهندم ملابسه وهيئته ولبعض الكسور فى درج السلم يكاد يقع ولكنه يسيطر على توازنه ولكنه يتلفت محرجا من ان يكون رآه احد ويكمل صعود الدرج ثم فجأه وهو مشغول بتقسيم شعره اذ يسقط عليه كيس قمامه من الادوار العليا على رأسه ويقطع الكيس وتنتشر الزباله على ملابسه فيرتبك ويخض من وقع الكيس عليه الذى يبدو انه حسبه شيئا آخر مؤذيا فيضطر الى اخراج منديله القماش من جيبه وينظف رأسه ووجهه وهو على باسطة السلم امام الباب ثم يضرب الجرس



- يفتح الباب من الداخل وتفاجأ جىجى به وهى ضجره
جىجى
مين ؟


بهجورى
بهجورى ابن عمتك


جىجى
عارفه .. يعنى جبت جديد


بهجورى
ودى يبقى فيها جديد ازاى


جىجى
اوه .. اتفضل

- ببراءه وسعاده
بهجورى
اما جايبلك حتة خبر

- يهم بالدخول من الباب 



- تتطلع اليه بازدراء
جىجى
اقلع جزمتك الاول 

المشهد ( 15 / ح / 4 )                                        نهار / داخلى

الصاله  بشقة جمال

- باب الشقه مفتوح وبهجورى خارج الباب يخلع حذاؤه



- جىجى من اتجاه الباب تجلس على الفوتيه



- يدخل بهجورى وهو يحمل حذاؤه بين يديه وكأنه لتوه يراها
بهجورى
مساء الخير


جىجى
مساء الخير ايه يا ابنى .. الساعه لسه تلاته .. وبعدين حط جزمتك برا


بهجورى
ماشى ماشى

- يستدير بهجورى ويلقى بحزاؤه على السلم ويغلق باب الشقه




جىجى
ما تقفلش الباب من فضلك .. مافيش حد هنا .. بابا لسه ماجاش من الشغل .. وماما راحت الغوريه تجيب شوية توابل

- ما ان يهم بهجورى ان يجلس حتى يقوم مره اخرى ويتجه صوب الباب ويفتحه



- جىجى وهى جالسه 
جىجى
على فين ؟

- لا يستدير
بهجورى
ماشى

- تقوم بتعاطف واشفاق
جىجى
وكنت جاى فى ايه .. وماشى فى ايه 

- وهو خارج الباب يستدير بحزن
بهجورى
خلاص بقى .. مش عايز احرج نفسى واحرجك


جىجى
انت اهبل ياله .. عبيط .. انت ابن عمتى .. وده بيت خالك .. زى بيتك .. وزى بيتك ليه ؟ .. دا بيتك

- يبتسم بهجورى والسعاده تغمره ويتطلع الى جىجى باعجاب وحب كبير دفين

( مؤثر موسيقى عاطفى )

- تبتسم له غير كاذبه وتستطرد بشئ من الجديه
جىجى
دنا أأمن على نفسى معاك ..ولو كنا فى اوضه واحده 

- بهجورى السعاده تغمره لهذه الثقه الكبيره من انسانه هو فعلا يقدرها ويعشقها ويتمناها فهى ساكنه فى قلبه وهى الامل الذى يتمناه

( مؤثر موسيقى )


جىجى
هاتفضل واقف على الباب

- يدخل بهجورى ولكن قدماه تتعثر فى حذاؤه الملقى امام الباب فينكفئ على بطنه امامها فى الصاله فتضحك جىجى من كل قلبها رغم انها تحاول ان تسيطر على الضحك الا انها لا تستطيع



- يريد بهجورى ان يقوم فلا يجد شيئا يسند عليه غير مكتبة التليفزيون فيستند عليها وتكاد المكتبه ان تقع لولا تدخل جىجى فى اللحظه المناسبه وتسندها بقوه الى الجدار فيقوم بهجورى بين صدرها وهى تفرد زراعيها بطبيعة الحال تسند بظهرها المكتبه 

( مؤثر موسيقى )

المشهد ( 16 / ح / 4 )                                        نهار / داخلى

هول فيلا ميسون

- نهال تدخل من باب الفيلا وسرعان ما تغلقه فى وجه ميسون بغضب



- الباب يفتح من الخارج ويدخل ميسون فى غضب
ميسون
ليه بس كدا يا حبيبتى 

- من وسط الهول فى تكبر
نهال
لكن ردك يخلو من الزوق .. من الكياسه .. من اللباقه .. ما كنش لازم رأيك يكون جارح 

- وهو يدخل اليها
ميسون
انا آسف يا حبيبتى .. اعمل ايه فى صراحتى

- من السلم الداخلى حيث تنزل امينه بعصاها تسند عليها وما ان تسمع هذا الاسف ترفع يديها فى حركة شعبيه كأنها تأسف على عدم رجولة حفيدها امام زوجته




ميسون
انتى فى الحقيقه .. فى الواقع هانم يا حبيبتى .. فلما تقومى بدور هانم .. فأنتى ما عملتيش جديد .. وحتى لما جيتى فى جملتين تعملى ست شعبيه ما 

- تقاطعه
نهال
تانى .. تانى


ميسون
خلاص خلاص .. انا مش عايزك تزعلى وتعكرى دمك 

- من فوق الدرج بتريقه
امينه
اهلا اهلا بحفيدى الغضنفر

- يحرج ميسون ويفاجأ بها
ميسون
ستى .. واقفه من امته يا ستى 


امينه
ايه ستى دى يا ولد .. انت مافيش فايده فيك 


نهال 
حضرتك عايزاه يتأنعر على ايه يا .. استاذه

- وهى تنزل الدرج بصعوبه تحفظ توازنها بصعوبه 
امينه
تاريخنا يا حبيبى .. تاريخنا العريق يديلو الحق انو يتكبر ويتأنرع


نهال
اسمها يتأنعر يا هانم

- وهى تلوح لها بالعصا
امينه
وانت مالك انت .. يتأنرع يتأنرع .. هو انتى هاتوصلى ليا فى امتلاك نواصى اللغه العربيه والعاميه يا هانم


نهال
دنا مش بأمتلكها وبس لا .. دا انا بطوعها والتها واعجنها زى ما انا عايزه .. انا بصلح للسيناريست حواره


ميسون
بس دا مش من احترام قواعد الفن

- بانفعال وغضب

- تصعد الدرج بسرعه حتى انها تكاد تقع على الدرج  
نهال
قصدك ايه .. انا مش محترمه .. 

طيب .. انا هاوريك

المشهد ( 17 / ح / 4 )                                      نهار / خارجى

الصاله بشقة جمال

- جىجى وهى تجلس قبالة بهجورى مجامله مشجعه
جىجى
ياريت .. ياريت يا بهجورى يوافقولك على القصه فى التليفزيون .. ساعتها بس ممكن تاخد دور البطوله .. ما هى قصتك بقى

- وهو يجلس ويضع ساق فوق ساق وبتكبر وفخر وتأكيد 
بهجورى
طبعا طبعا .. امال ايه ؟ .. آخد بقى حقى وفرصتى .. المهدره من سنين


جىجى
بس انا عمرى ما عرفت انك كاتب .. انك مؤلف يا بهجورى


بهجورى
دا صحيح .. لكن اللى حضرتك ما تعرفيهوش ان المسلسل او الفيلم علشان يكون واقعى لازم ناخد القصه من الواقع .. والقصه اللى كتبتها شفتها بعينيا


جىجى
هم علموكم كدا فى معهد السينما .. ان اى حاجه فى حادث .. حادثه .. قتل .. اغتصاب .. سرقه تنفع مسلسل او فيلم او حتى سهره .. ولا انت ما بقيتش فاكر حاجه من اللى درستو


بهجورى
قصدك ايه يعنى 


جىجى
انا مش عايزاك تحط آمال كبيره على الموضوع ده .. لانهم ممكن ممكن يعنى .. يرفضو 

المشهد ( 18 / ح / 4 )                                        نهار / داخلى

مكتب مدير التخطيط بالتليفزيون

- كلوز اب على يد تمسك بختامه وتختم بها ورقه



- زوم باك نرى ان الموظفه التى تجلس خلف مكتبها هى التى تختم الورقه وهى التقرير وترفع الورقه وتمسك بها امام بهجورى




الموظفه
انا ختمتهالك بالختم .. مع اننا ما بنعملش كدا ابدا .. لكن علشانك .. وعلشان القصه التحفه اللى قدمتها انا ختمتلكك التقرير

- وهو سعيد وببراءه
بهجورى
انا حقيقى متشكر جدا جدا

- وهى تقدم له التقرير
الموظفه
على ايه يا استاذ .. العفو .. 

اتفضل

- يأخذ منها التقرير



- يعلو صوتها بتريقه
الموظفه
يا راجل هو اى حاجه تحصل فى الواقع تنفع عمل درامى .. انت ايه .. ما عندكش اى فكره عن اى حاجه .. جاى تضيع وقتنا الثمين .. بالك يا استاذ بهجورى ان قصتك دى اسوأ قصه فى تاريخ التليفزيون من يوم ما عملوه

- يتصبب بهجورى عرقا غضبا وحزنا واحراجا وهو يقوم ويحمل التقرير




الموظفه
بالك يا استاز بهجورى انى انا .. انا المديره هاديك التقرير تاخدو معاك .. وده غلط عليا .. مع ذلك خدو

- يخرج بهجورى محرجا 

المشهد ( 19 / ح / 4 )                                        نهار / داخلى

مكتب ميسون بشركة الانتاج

( انه مكتب عتيق قديم ذو اثاث قديم لكنه شيك وجميل وهو مزين بمجموعه من صور الفنانين السابقين ويتوسطهم صوره لتاجورى الشماشرجى ) 



- ميسون وكامل ويوسف ومنى وهم يضحكون بسخريه

  ( اصوات الضحكات الساخره )

- ميسون وهو يجلس خلف مكتبه الوثير وهو يضع صحيفه قوميه امامه وكذلك باقى الجالسين معه من اركان ادارته التى لا تعمل وليس لها عمل 
ميسون
اما جدى كان مسخره بصحيح 

- كامل وهو رجل عجوز
كامل
كان ابن نكته .. وكان يحب يشبع جو المرح والفرفشه فى البلاتوه .. علشان الكل .. كل العاملين .. الكل يدى احسن ما عندو

- بدلال وميوعه وهى ترتدى ملابس شبه خليعه
منى
بس كانو بيقولو عليه انو بخيل .. بخيل ايحه 

- وهو يقوم غاضبا محتدا
كامل
انا لا اقبل على الاطلاق ان يتهكم عليه حد

- مداعبا مازحا
ميسون
حتى انا يا عمى كامل


كامل
الا حضرتك طبعا .. لانك

- تقاطعه
منى
اشمعنى بقى .. ولا النفاق بقى دستور دلوقتى


يوسف
دستور يا اسيادنا .. ما تصلو على النبى

- ثم الى ميسون
يوسف
عايز حاجه من الاستاذ كامل يا ميسون


ميسون
هاعوذ منه ايه .. احنا قاعدين لا شغله ولا مشغله


يوسف
طب خلاص روح يا استاذ كامل .. روح .. بس اتغطى كويس 


كامل
لا مش هاروح .. انا راجل باحترم المواعيد .. ثم ثم انى افنيت عمرى هنا


يوسف
ويمكن تموت هنا مين عالم

- يقوم محتدا مره اخرى ويمشى بسرعه تجاه باب المكتب المفتوح على مكتب او صاله اخرى واسعه




ميسون
خف على الراجل يا يوسف .. الراجل الكبير ده هو ضميرى اللى باقيلى .. هو حائط الصد امام 


منى
ايه يا ساتاذ قلبتها لغه عربيه ليه .. واللى يشوف كدا يقول انك متمكن

- اليها بشئ من اللمز
ميسون
ليه هو انا مش متمكن .. دا انتى اكتر واحده تعرف اذا كنت متمكن ولا مش متمكن

- تشعر منى بثمة احراج وتتهرب بعيناها



- متدخلا بلطف يحول الدفه
يوسف
ما تفهميهوش غلط يا منى .. هو قصدوا انو متمكن فى تأجير الافلام باسعار كويسه


منى
الصراحه لله اشهدلو .. دا بيأجر الفيلم للتليفزيون بخمس تالاف جنيه فى الخمس سنين .. هو فى تمكن احسن من كدا

- تدخل نهال شبه متسلله الى المكتب وهى تسمع كلمة متمكنه وبجديه شديده 
نهال
انا بس اللى اقدر احكم اذا كان متمكن ولا لا .. يا بهوات .. يا آنسه لطيفه لطفى اللطيف 

- وهى تقوم مزعوره
منى
يالطيف يا لطيف

المشهد ( 20 / ح / 4 )                                      نهار / خارجى

شوارع القاهره

- شمعودى اشعث اغبر بملابس متربه من طول ا لسفر وهو يحمل شنطه ملابسه وكرتونتان ثقيلتان  لا يقوى على حملهما من الارهاق والتعب وهو يسب ما يحمله فى ضيق شديد
شمعودى
الله يخرب بيت البلح على الرز .. كسرو ايديا واكتافى وظهرى

- فجأه يدخل اليه رجل وقور كبير السن لحد ما وهو متعاطف جدا مع شمعودى
الرجل
( مؤثر موسيقى ) 

معقول شايل كل ده على كتفك يا ابنى .. انت حمار ولا ايه


شمعودى
انت مين يا راجل انت .. ومين اللى قلك تغلط فيا من غير سابق معرفه


الرجل
انا آسف .. مش قصدى .. انت بس صعبت عليا 

- وهو يناوله كرتونه
شمعودى
طب شيل مادام صعبت عليك

- الرجل يتناول الكرتونه منه ويحملها على كتفه ويهيئ نفسه لامر ما قرره فى نفسه وهو يمشى الى جوار شمعودى ولكنه يتعمد البطئ




الرجل
وانت جاى منين ومحمل كدا 


شمعودى
جاى من بعيد .. ثم انت مالك .. انت تشيل وانت ساكت .. والا هامنعك من الشرف انك تشيل معايا

- يكون الرجل قد اخذ يجرى فى اتجاه عكس ما يسير فيه شمعودى

المشهد ( 21 / ح / 4 )                                      نهار / خارجى

شركة صوت القاهره للصوتيات والمرئيات

- اعلى الباب الكبير حيث اليافطه المكتوب عليها شركة صوت القاهره للصوتيات والمرئيات



- من باب الشركه حيث يدخل بهجورى تجاه الشارع وهو يحمل ورقه وينظر فيها بسخريه وغضب يحدث نفسه
بهجورى
الله عليا وعلى اللى حوليا .. آدى تانى شهاده معتمده وموثقه ومعترف بيها .. ان القصه من أسوأ واوحش

- تقاطعه ممثله شابه لحد ما قبيحه وبشئ من الجديه المتعمده
الممثله
يا اخ .. يا اخ

- يتطلع اليها
بهجورى
نعم يا هانم

- وهى تشير بيدها تجاه اليمين
الممثله
السرايا الصفرا من الناحيه دى

- يتعجب بهجورى من قولها حتى يستوعب ما قالته
بهجورى
من الناحيه دى


الممثله
ايوه

- وهو يشير بيده تجاه اليسار
    بهجورى
تصدقى انا فاكرها من الناحيه دى


الممثله
الناحيه دى المقابر

- وهو يطوى الورقه التى معه
بهجورى
احسن برضو .. جزاك الله كل خير .. شكرا

- تنصرف فى طريقها نحو الباب



- يلاحقها بغلاسه
بهجورى
الا بقلك ايه يا شابه .. ماتيجى تعملى فيا معروف وتوصلينى

- تثور وتغضب



- يدخل عليه اثنان من البودى جارد



- مزعورا
بهجورى
خلاص خلاص .. غلطه مطبعيه

- ينصرفان عنه ويلحقان بها



- يحدث نفسه
بهجورى
ممثله ما حدش لسه يعرفها وجايبه بودى جارد .. منين 

المشهد ( 22 / ح / 4 )                                      نهار / خارجى

البرج السكنى

- مدبولى يقوم من على الدكه مرحبا بحفاوه بالغه وهو يتقدم ويفتح زراعيه
مدبولى
ولدى ولدى .. حمد لله على السلامه

- نكتشف انه شمعودى الذى يفتح زراعيه لوالده وهو يحمل شنطه وكرتونه غير مصدق هذا الترحيب من والده
شمعودى
ابويا ابويا

- وهما يحتضنان بعضهما




شمعودى
وحشتنى يا بويا


مدبولى
وانت كمان يا ولدى .. جبت البلح والرز والكركديه والسودانى معاك

- وهو ينسحب منه فى احراج
شمعودى
للاسف اتسرقو منى

- يرفع مدبولى يده ويهوى بها على وجهه
مدبولى
تتسرق .. تتسرق يا كلب .. مش عيب عليك تتسرق .. انت مش نافع فى حاجه خالص


شمعودى
الا نافع يا بويا .. الا نافع .. ما هو لو عندك صبر و شوية ثقه فيا .. كنت فرحتك .. بص الكرتونه التانيه اهيه 

- ببراءه وترحاب وهو يتطلع الى الكرتونه
مدبولى
شمعودى .. ولدى .. حمد لله على السلامه

- يحتضنه مره اخرى



- بينما شمعودى يتطلع الى انجى باعجاب وهى تخرج من باب البرج السكنى وهى ايضا تتطلع اليه بشئ من السعاده والتكبر

    ( مؤثر موسيقى )

المشهد ( 23 / ح / 4 )                                    عصرا / خارجى

امام منزل حسونه

- بهجر يستلقى على ظهره على كومة الرمال وهو يضع ساق فوق ساق



- بينما زنوبه زوجته على قدر صحتها تحمل الجوزه وطبق الفحم وهى تهم ان تدخل بهما تجاه باب المنزل حتى تدخل ونراها تشرب الجوزه



- بينما يدخل حسونه من اتجاه الشارع يبدو مرهقا ويتجاوز والده نحو باب المنزل دون ان يعير والده اهتمام



- كذلك بهجر بدون اهتمام
بهجر
اللى قلى يا حسونه يا ولدى .. تفتكر .. تفتكر ولدك حاينجح ويرفع راسنا فى البلد


حسونه
ينجح ازاى يا بويا .. وهو ليه جد زيك

- ينتفض بهجر ويعتدل بغضب
بهجر
تانى يا حسونه تانى .. انت كدا نيتك بانت .. ايوه بانت .. انت مش عايز تشوفنى خالص


حسونه
اوه يا بويا .. ماكانتش كلمه

- من داخل الباب تسحب خرطوم الجوزه وتدخل به تجاه ابنها وتمسك برقبته وتشهر الخرطوم
زنوبه
كلمه يا وله .. الكلمه دى ممكن تدخلك جهنم الحمرا .. ممكن تولع الدنيا فى بعضها

- من اتجاه آخر تدخل دهبه وهى ترى حماتها تمسك رقبة زوجها فتزيحها حتى توقعها على الارض وتشد حسونه نحو الداخل 

المشهد ( 24 / ح / 4 )                                         ليل / داخلى

البازار بالحسين

- افكار تجلس امام مكتبها وهى حائره حزينه امام بيبو
افكار
انا آسفه .. انا آسفه فعلا يا بيبو .. بس والله والله ما كنت اعرف .. ان بابا ممكن يعمل كدا

- بشئ من الجديه الحذره
بيبو
آنسه افكار انا سبق ليا .. وقلتلك ان حبك ليا خطر عليا .. مش انا اللى يناسبك يا آنسه افكار .. وارجوكى بلاش نضحك على بعض بأى مسميات .. مش ممكن بنت الرأسمالى تحب .. 

- تقاطعه وجله متحمسه
افكار
سيبنا من النظريات والايديولوجيات والعقائد .. لانها بصراحه ما تسدش قدام سطوة الحب وقوة المشاعر .. لان المشاعر الانسانيه والحب بالذات عمرو ما خضع لاى نظريات او مقاييس .. اللى بيشغلنى حاجه واحده بس  

- بيبو يروغ بعيناه بعيدا عنها وكأنه يستشف ما هى مقدمه عليه من سؤال حتمى



- افكار تتجاهل تهربه وتستطرد
افكار
هيه اللى ممكن تحسم مشاعرى واحاسيسى وتدخلها فى قبو .. او تهيل عليها التراب

- يقوم بيبو تجاه احد الزبائن متهربا من استطرادها الذى يقود الى سؤال يتهرب منه



- افكار تقوم حتى تصل اليه وتمس بيدها يداه من خلفه وتستطرد
افكار
        ( مؤثر موسيقى عاطفى ) 

بتحبنى ؟ 

- يرتبك بيبو ويلوذ بالصمت المطبق فى مشاعر محايده تماما 

المشهد ( 25 / ح / 4 )                                         ليل / داخلى

الصاله بشقة بهجورى

- القطع الحاد على صوت جرس الباب

      ( صوت جرس الباب ) 

- من اتجاه باب حجرة نوم بهجورى حيث يدخل بهجورى منها تجاه الصاله وهو فى حالة حزن لحد كبير ويلقى بأوراق التقارير الصادره له من جهات الانتاج الحكوميه ويتقدم يفتح الباب بضيق شديد 



- فجأه تناوله يد غاشمه بقبضه يده فى وجه بهجورى الذى يطير ويطرح ارضا حيث الحصيره البلاستك المفروشه بأرضية الصاله التى تجرى به من جراء قوة الدفع حتى ترتطم به فى الجدار او كرسى حتى يقع الكرسى عليه وهو غير مصدق ان صديقه يفعل به هذه الفعله

     ( مؤثر موسيقى مرعب )







    ( موسيقى تترات النهايه ) 

الى اللقاء فى الحلقه الخامسه

افكـــــــار مجنونـــــــه

قصـــه وسيناريـــو وحـــوار

فتحــى حســان محمــد

